
MAMLAKATIMIZDA AHOLINING EKOLOGIK 
SAVODXONLIGINI RIVOJLANTIRISHDA EKOLOGIK-
HUQUQIY TARGʻIBOTNING OʻRNI VA AHAMIYATI

Xudoyqulova Dilorom Xolovna, 
Surxondaryo viloyati Qumqoʻrgʻon tumani

adliya boʻlimi bosh maslahatchisi
ORCID: 0009-0004-5028-0458

e-mail: xudaykulova77@umail.uz

Annotatsiya. Maqolada Oʻzbekiston Respublikasida ekologik muvozanatni yaxshilashga 
oid chora-tadbirlarni amalga oshirish, aholining ekologik madaniyatini yuksaltirishda ekologik 
huquqiy targʻibotning oʻrni va ahamiyati oʻrganilgan. Shuningdek, aholining ekologik savodxonligini 
oshirishda ekologik huquqiy targʻibotni takomillashtirishga qaratilgan ilmiy-huquqiy tushunchalar 
asosida Oʻzbekiston Respublikasining meʼyoriy-huquqiy bazasi hamda balki xorijiy davlatlarning 
doktrinal pozitsiyalari tahlil qilgan. Tahlil yakunida esa iqlim oʻzgarishi sharoitida aholining koʻchat 
ekish va hududlarni koʻkalamzorlashtirishga qiziqishini oshirish taklif qilingan. Ekologik huquqiy 
targʻibot fuqarolarning huquqiy ongi va madaniyatini yuksaltirish, atrof-muhitni muhofaza qilish, 
mamlakatimizda ekologik vaziyatning yomonlashuviga olib kelishi mumkin boʻlgan har qanday 
huquqbuzarliklarga qarshi kurashishga qaratilgan. Maqolada ekologik madaniyatni shakllantirish 
muammolarini hal etishga tadbirkorlar, jamoat va boshqa nodavlat notijorat birlashmalarini ham jalb 
etish, shuningdek, ekologik muammolarni hal etishda tarixiy tajribadan foydalanish muhimligi asoslab 
berilgan. Aholi oʻrtasida atrof-muhitni muhofaza qilish, davlat rivoji va aholining sogʻlom turmush tarzi 
uchun qonunlarga hurmat tuygʻularini shakllantirishga adliya organlari ham targʻibot tadbirlari orqali 
katta hissa qoʻshayotgani eʼtirof etilgan. Muallif ekologik huquqiy targʻibotning umumiy xususiyatlarini 
tahlil qilib, ekologik savodxonlikni oshirishda huquqni muhofaza qilish organlari faoliyati va ilmiy 
ishlarda qoʻllanishi mumkin boʻlgan tavsiyalar ishlab chiqqan. 

Kalit soʻzlar: adliya organlari, ekologiya, huquqiy targʻibot, aholi, ekologik savodxonlikni 
takomillashtirish, madaniyat, jamoat va boshqa nodavlat notijorat birlashmalari.

РОЛЬ И ЗНАЧЕНИЕ ЭКОЛОГИЧЕСКОЙ ПРАВОВОЙ ПРОПАГАНДЫ В РАЗВИТИИ 
ЭКОЛОГИЧЕСКОЙ ИНФОРМИРОВАННОСТИ НАСЕЛЕНИЯ В НАШЕЙ СТРАНЕ

Худoйкулова Дилором Холовна, 
главный�  советник управления 

юстиции Кумкурганского рай� она 
Сурхандарьинской�  области 

Аннотация. В статье рассматриваются роль и значение экологической правовой 
пропаганды в реализации мер по улучшению экологического баланса в Республике Узбекистан и 



12.00.06 – TABIIY RESURSLAR HUQUQI. 
AGRAR HUQUQ. 

EKOLOGIK HUQUQ

35 2024-YIL 3-SON
VOLUME 4 /  ISSUE 3 / 2024

YURISPRUDENSIYAISSN: 2181-1938

повышению экологической культуры населения. Автор анализирует не только нормативно-
правовую базу Республики Узбекистан, но и доктринальные позиции зарубежных государств 
на основе научно-правовых концепций, направленных на совершенствование экологической 
правовой пропаганды в повышении экологической грамотности населения. В заключение 
анализа предлагается повысить интерес населения к посадке саженцев и озеленению 
территорий в условиях изменения климата. Экологическая правовая пропаганда направлена 
на повышение правосознания и культуры граждан, охрану окружающей среды, борьбу с любыми 
правонарушениями, которые могут привести к ухудшению экологической ситуации в нашей 
стране. В статье обосновывается важность привлечения предпринимателей, общественных 
и других некоммерческих объединений к решению задач формирования экологической культуры, 
а также использования исторического опыта в решении экологических проблем. Признано, что 
органы правосудия также вносят значительный вклад в формирование у населения чувства 
уважения к законам для защиты окружающей среды, развития государства и здорового образа 
жизни населения посредством пропагандистских мероприятий. Автор проанализировал общие 
черты экологической правовой пропаганды и разработал рекомендации, которые могут быть 
применены в деятельности правоохранительных органов и научной работе по повышению 
экологической грамотности. 

Ключевые слова: органы правосудия, экология, правовая пропаганда, население, повышение 
экологической грамотности, культура, общественные и другие некоммерческие объединения.

THE ROLE AND SIGNIFICANCE OF ECOLOGICAL LEGAL PROPAGANDA IN DEVELOPING 
THE ECOLOGICAL LITERACY OF THE POPULATION IN OUR COUNTRY

Khudoykulova Dilorom Kholovna, 
Chief Adviser of the Department of Justice in Kumkurgan District, 

Surkhandarya Region

Abstract. The article examines the role and importance of ecological legal propaganda in improving 
the ecological balance and enhancing the ecological culture of the population in the Republic of 
Uzbekistan. Also, on the basis of scientific and legal concepts aimed at improving ecological legal 
promotion in increasing the ecological literacy of the population, the regulatory and legal framework of 
the Republic of Uzbekistan and the doctrinal positions of foreign countries were analyzed. The analysis 
concludes with a proposal to increase public interest in planting trees and greening areas in the context 
of climate change. Ecological legal propaganda is aimed at raising citizens’ legal awareness and culture, 
protecting the environment, and combating any violations that could lead to the deterioration of the 
ecological situation in our country. The article substantiates the importance of involving entrepreneurs, 
the public, and other non-governmental non-profit organizations in solving the problems of forming 
ecological culture, as well as using historical experience in solving ecological problems. It is noted that 
the justice authorities also contribute significantly to the formation of respect for laws among the 
population through propaganda activities to protect the environment, promote the development of the 
state, and ensure a healthy lifestyle for the population. The author analyzes the general characteristics of 
ecological legal propaganda and has developed recommendations for its application in law enforcement 
activities and scientific works to enhance ecological literacy.

Keywords: justice authorities, ecology, legal propaganda, population, improvement of ecological 
literacy, culture, public and other non-governmental non-profit organizations.

Kirish
Ekologik vaziyatning buzilib borishi bu-

gungi globallashuv jarayonida dunyoning 

eng dolzarb muammolaridan biridir. Bu 
muammolarni hal qilish uchun, eng avvalo, 
odamlarning atrof-muhitni muhofaza qilishga 

munosabatini ekologik-huquqiy targʻibot yoʻ-
li bilan oʻzgartirish zarur.

Internet va ijtimoiy tarmoqlarda ekologik 
targʻibot, ekologik dunyoqarashni shakllan
tirish, inson tabiat bilan oʻzaro uygʻun muno-
sabatda boʻlishi zarurligini anglashni taʼmin-
laydigan faktlar, qarashlar, gʻoyalarni tanlab 
olish, ularni ommaviy axborot vositalari 
hamda innovatsion-kommunikativ vosita-
lar (gazeta, radio, televideniye, jurnallar, 
ommaviy maʼruzalar va boshqalar) orqali 
keng targʻib etish bugungi adliya organlari
ning asosiy  vazifalaridan biri  hisoblanadi. 
Ekologik huquqiy targʻibot tadbirlaridan aso-
siy maqsad esa fuqarolarning atrof-muhit-
ga zararli taʼsir koʻrsatishiga yoʻl qoʻymaslik, 
obodonlashtirish va koʻkalamzorlashtirish 
ishlarini jadallashtirish, chiqindilarni qay-
ta ishlash, muqobil energiya manbalaridan 
toʻgʻri foydalanishga jalb etishdir.

Mamlakatimizda ekologik vaziyatni yax-
shilashga doir turli chora-tadbirva dasturlar 
ishlab chiqilgan boʻlsa-da, ular hali yetarlicha 
samara bermagani ayon boʻlib qolmoqda. 

Ekologik huquqiy targʻibot tabiiy resurs-
lardan oqilona foydalanish muammolari 
jamiyatning ijtimoiy-iqtisodiy rivojlanishi 
bilan uzviy bogʻliqligini aholiga yetkazish, 
atrof-muhitni asrash orqali salomatlikka taʼ-
sir qiluvchi ekologik muammolarning oldini 
olish va kelajak avlodga qulay muhitni yara
tish kabilarni oʻz ichiga oladi.

“Fuqarolar muammoning mavjudligi va 
ularga taʼsir etishiga ishonch hosil qilmasa, 
ularni ekologiya va atrof-muhit muammosini 
hal qilishga undash foydasizdir”, – degan edi 
ekolog olim V.E. Boreyko [1, 302-b.].

V.Y. Aleksandrov esa “Avtomobil trans-
portining ekologik muammolari” kitobida: 
“Atmosfera havosining ifloslanish darajasini 
pasaytirish maqsadida shahar koʻchalarida 
transportni toʻgʻri tartibga solish uchun, bi
rinchi navbatda, shaharning tuzilishi – ishlab 
chiqarish va turar joy massivlari, dam olish 
maskanlari hamda madaniy-maishiy xizmat 
koʻrsatish markazlarining joylashishini hi-

sobga olish zarurligi targʻibot tadbirlarida 
inobatga olinishi kerak”, – deb taʼkidlagan. [2, 
113-b.]. Yana bir ekolog I.V. Kryaj  “Kundalik 
ekologik gʻoyalarni psixosemantik oʻrganish” 
asarida: “Inson va tabiatga qarshi emas, bal-
ki u bilan teng munosabatda boʻladigan ijti-
moiy ekologik ongni shakllantirish bugungi 
kunning vazifalaridan biridir”, – degan fikrni 
ilgari suradi [3, 65-b.].

Ekolog olim J.T. Xolmoʻminov: “Ekologik 
huquqiy targʻibot ekologik tahdidlarning 
oldini olishda muhim jarayondir”, – deya 
ekologik huquqiy targʻibotning ahamiyatini 
alohida taʼkidlaydi [4? 91-b.].

Mazkur sohaning yana bir vakili N. Gu-
banov “Global muammolar orasida insoni-
yat uchun eng katta xavf harbiy va ekologik 
muammolardir” –  degan fikrni aytadi.  [5, 
166–180-b.].

Bugungi kunda ekologik targʻibot davr 
talabi ekanini ushbu fikrlardan ham yanada 
teranroq anglash mumkin.

Material va metodlar 
Ushbu maqolada huquqshunos olimlarning 

ilmiy-nazariy qarashlaridan foydalanildi ham-
da qiyosiy-huquqiy usul, tahlil, sintez, kuza-
tish, umumlashtirish, ekologik-huquqiy targʻi-
botni takomillashtirish metodlari qoʻllandi. 
Umumlashtirilgan fikrlar asosida takliflar ish-
lab chiqildi. Shuningdek, adliya organlarining 
aholiga huquqiy koʻmak koʻrsatish maqsadida 
“fuqaro – mahalla – adliya” tizimini joriy etish 
choralarini takomillashtirish, fuqarolarga bir-
lamchi bepul yuridik yordam koʻrsatish va 
davlat organlari hamda mahallalarda yagona 
huquqni qoʻllash amaliyotini shakllantirish 
boʻyicha amaliy tavsiyalar berildi. 

Tadqiqot natijalari
Adliya organlari olib borayotgan ekologik 

huquqiy targʻibot ishlarini yoʻlga qoʻyishda 
samaradorlikni oshirish uchun, avvalo, uning 
maqsadlarini oydinlashtirib olish zarur.  

Targʻibot insonlar hayotida qadim zamon-
lardan beri keng ishlatiladigan usul boʻlib, 
jumladan, jangchi yunonlar va rimliklar un-
dan mukammal darajada foydalanishgan. 



12.00.06 – TABIIY RESURSLAR HUQUQI. 
AGRAR HUQUQ. 

EKOLOGIK HUQUQ

37 2024-YIL 3-SON
VOLUME 4 /  ISSUE 3 / 2024

YURISPRUDENSIYAISSN: 2181-1938

Jahon urushlarida targʻibot jangda tobora 
koʻproq gʻalaba qozonish, dengiz flotlarini 
qurolsizlantirish, xalqlarni ruhiy tushkun-
likka tushirish yoki jangovarlik ruhini koʻta
rish hamda neytral mamlakatlarni urushga 
jalb etishdan boshlangan ekan. Ayni paytda 
ekologik vaziyat ogʻirlashib borayotgani sa-
babli ekologik-huquqiy targʻibot ishlarini olib 
borish mamlakat kelajagi uchun kurashdir 
[6, 9–11-b.].

Hozirgi kunda ekologik-huquqiy targʻibot 
adliya organlari tomonidan ogʻzaki va koʻr-
gazmali tarzda, shuningdek, ommaviy axborot 
vositalari, jumladan, “Telegram”, “Instagram” 
hamda “Facebook” ijtimoiy tarmoqlari orqali  
ham olib borilib, aholining keng qatlami qam-
rab olinmoqda. Targʻibotlarning asosiy mavzu-
si fuqarolardagi ekologik huquqiy bilimlarni 
oshirib borishning zamonaviy usullarini joriy 
etish, shuningdek, yoshlarni zararli axborot-
lardan himoya qilish, ekologiyani asrash boʻyi
cha mustahkam huquqiy immunitetni shakl-
lantirishdan iborat.

Ekologik-huquqiy targʻibot va tabiiy re-
surslardan oqilona foydalanish muammo-
lari jamiyatning ijtimoiy-iqtisodiy rivojlani-
shi bilan belgilanadi, shuningdek, u sogʻliqni 
saqlash, hozirgi va kelajak avlodlarda aholi
ning hayoti hamda tabiiy koʻpayishi uchun 
qulay shart-sharoitlar yaratish bilan bogʻliq. 

Oʻzbekiston Respublikasi Prezidentining 
“Davlat huquqiy siyosatini amalga oshirish-
da adliya organlari va muassasalari faoliya-
tini tubdan takomillashtirish chora-tadbir-
lari toʻgʻrisida”gi Farmoniga koʻra, “...qabul 
qilinayotgan qonunlar va boshqa norma-
tiv-huquqiy hujjatlarning mazmun-mohiyati 
va ahamiyatini “Respublika – viloyat – tuman 
– mahalla” prinsipi boʻyicha tumanlar tu
zilmalaridagi aholi va ijrochilarga yetkazish, 
huquqni muhofaza qiluvchi va sud organlari 
bilan birgalikda aholining huquqiy savod-
sizligiga barham berish borasida huquqiy 
targʻibot chora-tadbirlarini amalga oshirish” 
tuman (shahar) adliya boʻlimlarining asosiy 
vazifalaridan biri etib belgilab qoʻyilgan.

Bundan tashqari, Oʻzbekiston Respublika-
si Prezidentining 2024-yil 24-mayda yangi 
qabul qilingan “Maʼmuriy islohotlar doirasi-
da adliya organlari va muassasalarining 
masʼuliyatini yanada oshirish hamda ixcham 
boshqaruv tizimini shakllantirish toʻgʻrisi-
da”gi PF‒80-sonli Farmoniga asosan, Adliya 
vazirligining qoʻshimcha 4 ta yangi faoliyat 
yoʻnalishi belgilangan. Mazkur yoʻnalishlar-
dan biri aholining kundalik hayotida uchray
digan huquqiy muammolarni aniqlash, ular-
ni tahlil qilish va bartaraf etish, joylarda 
aniqlangan tizimli muammolarni bartaraf 
etishga qaratilgan qonunchilik hujjatlari lo
yihalarini ishlab chiqish, fuqarolarga huquqiy 
masalalar boʻyicha birlamchi bepul yuridik 
yordam koʻrsatish hamda davlat organlari va 
mahallalarda yagona huquqni qoʻllash amali-
yotini shakllantirishda metodik yordam koʻr-
satib borishdan iborat. 

Ushbu farmon bilan tuman (shahar) ad-
liya boʻlimlariga 6 ta yangi vazifa yuklatildi. 
Aholi muammolarini oʻrganish va hal etish 
uchun har oyda mahallalarda “Adliya kuni” 
tadbirlari va “Huquqiy koʻmak” aksiyalari oʻt-
kazish uyma-uy yurish orqali fuqarolarning 
kundalik hayotidagi huquqiy muammolarni 
bartaraf etish boʻyicha qonunchilikka takliflar 
ishlab chiqish; “Online-mahalla” platformasi 
orqali huquqiy masalalarga oid muammolarni 
hal etib borish; aholiga bepul birlamchi yuri-
dik yordam koʻrsatilishini taʼminlash va ular-
ga huquqiy tushuntirishlar berish, yoshlar, 
ayollar, ijtimoiy himoyaga muhtoj shaxslarni 
qonunchilik hujjatlarida belgilangan imti
yozlar haqida xabardor qilish va tuman (sha-
har) tashkilotlari hamda mahalla idoralariga 
yagona huquqni qoʻllash amaliyoti boʻyicha 
metodik yordam koʻrsatib borish shular jum-
lasidan. Aholining huquqiy ongini oshirish, 
qonunchilik hujjatlarini ijrochilarga yetka-
zishni samarali tashkil etish maqsadida davlat 
organlari va tashkilotlariga huquqiy axborot 
berish boʻyicha Yagona huquqiy axborot al-
mashish tizimini ishga tushirish belgilangan. 
Mahallalarda haftaning har chorshanbasida 

“Huquqiy targʻibot kuni” oʻtkazilishi yoʻlga 
qoʻyiladi.  Ushbu tadbirdan maqsad, “Mam-
lakat kelajagi – qonunga itoatkor va huquqbu-
zarlikka toqatsiz yoshlar bilan” gʻoyasi asosi-
da yoshlarda turli salbiy omillarga nisbatan 
huquqiy immunitetni shakllantirish, qonun-
larga hurmat, mamlakatga daxldorlik hamda 
vatanparvarlik hissini kuchaytirishdir.  

Adliya xodimlari yoshlarning ekologik-
huquqiy savodxonligini oshirishda ogʻzaki va 
jonli, yuzma-yuz olib boriladigan (maʼruza, 
xabar, suhbat, muhokama), koʻrgazmali (yoz-
ma maʼruza, maqola, plakat, buklet, flayer), 
ommaviy axborot vositalari (televideniye, ra-
dio, gazeta, slayd va videoroliklar) hamda ijti-
moiy tarmoqlar orqali olib boriladigan targʻi-
bot usullaridan foydalanmoqda.

Maʼlumki, insonlar maʼlumotlarning 83 foizi
ni koʻrish, 11 foizini eshitish, qolgan 6 foizini 
esa teginish, hid va taʼm sezish a'zolari orqali 
qabul qiladi [7, 89–93-b.]. Ekologik  huquqiy 
targʻibotlar olib borish harakati DQIH formu-
lasi bilan ifodalanishi mumkin: 1) diqqat; 2) 
qiziqish; 3) istak (hayajon, biror narsa qilish 
istagi); 4) harakat.

Umuman olganda, targʻibot va tashviqot-
ning taʼsirini ikkita asosiy vazifaga qisqarti
rish mumkin:

1. Muayyan kerakli va foydali  maʼlumot
larni aholiga yetkazish.

2. Zararli axborotlardan himoya qilish 
boʻyicha mustahkam huquqiy immunitetni 
shakllantirish.

Ekologik-huquqiy targʻibot taʼsirining 
samaradorligi manbaning obroʻsi va kuchi, 
qiziqarli mazmuni, jozibali targʻibot paketi-
da yashiringan maʼlumotlar, toʻgʻri tanlangan 
ommaviy axborot vositalari, tinglovchilar eh-
tiyojlari va tayyorgarligini bilish hamda mu-
vaffaqiyatni oʻrganishdan iborat. 

Ekologik-huquqiy targʻibot taʼsirining mu-
vaffaqiyatli boʻlishi koʻplab omillarga ham 
bogʻliq. Ulardan biri axborotni uzatishda 
ustuvorlikdir. Inson, birinchi navbatda, oʻz 
fikriga mos keladigan maʼlumotni qabul qila-
di. Koʻpincha ijtimoiy tarmoqlardan keladi-

gan maʼlumotlar odamlarni befarq qoldiradi. 
Buning oldini olish uchun tashviqot mahsu-
lotlari bir nechta taʼsir xususiyatiga ega boʻli-
shi kerak. 

Qabul qilinayotgan targʻibot orqali ting
lovchi oʻzining shaxsiy muammolarini hal 
qilish uchun  maʼlumot qidiradi. Maʼlumot oʻz 
hayoti va faoliyatiga taalluqli boʻlsagina unga 
qiziqishi mumkin.

Ekologik targʻibot faoliyati muvaffaqiyatli 
boʻlishi uchun targʻibot nutqlari jonli va taʼ-
sirchan, targʻibotchi yoki targʻibot manbala
rining vakolati va malakasiga ishonch boʻlishi 
kerak. Targʻibot samarali boʻlishi uchun faqat 
baʼzi maʼlumotlarni yetkazish emas, balki 
odamlarni tashviqot ishlariga faol jalb etish 
ham zarur.

Targʻibot qanchalik mazmunli, mantiqiy 
va hissiy jihatdan kuchli boʻlsa, xotirada 
shunchalik yaxshi mustahkamlanadi. Biroq 
maʼlumotlarning tabiiy hajmi tinglovchilar 
oʻzlashtira oladigan maksimal darajasidan 
oshib ketmasligi lozim [8, 99–101-b].

Ekologik-huquqiy targʻibot deganda, 
tabiatni buzishga qaratilgan harakatlar-
ni zaiflashtirish, shuningdek, odamlarning 
ekologik eʼtiqod, bilim, koʻnikmalari va ijti-
moiy faolligini shakllantirish uchun aholi
ning dunyoqarashi, yoʻnalishi, xulq-atvori va 
kayfiyatiga taʼsir qilish tushuniladi.  Mam-
lakatimizda bayramlar oldidan uyushtirila
digan umumxalq hasharlari yoki “Avtomo-
bilsiz kun” kabi tadbirlar oʻtkazish anʼanasi 
shakllangan boʻlsa-da, afsuski, bu tabiatda sof 
ekologik sharoit yaratish uchun yetarli emas.

Ekologik muammoni hal etishda, eng av-
valo, toza hayot, atrof-muhitni asrashga mu-
nosabatni ekologik-huquqiy targʻibot orqali 
oʻzgartirish mumkinligini  inson ongiga yet-
kazish lozim. Ijobiy natijalarga erishish uchun 
ekologik-huquqiy targʻibot boshidanoq ting
lovchilarni bilimdan motivatsiyaga olib bori-
shi kerak. Oʻzbekiston Respublikasi Prezidenti 
tomonidan mamlakatimizning ekologik vazi-
yatini yaxshilashga qaratilgan  bir qator  far-
mon va qarorlar  qabul qilingan. Fikrimizning 

dalili sifatida birgina “Yashil makon” loyihasi 
hamda  “Yashil” iqtisodiyotga oʻtish va “yashil 
oʻsish"ni taʼminlash dasturi buning yaqqol 
isbotidir [9, 95-b]. Respublikamizda ushbu 
loyihalar bilan yashil iqtisodiyotga oʻtish va 
yashil oʻsishni taʼminlash maqsadida adliya 
organlari tomonidan qator targʻibot tadbirlari 
oʻtkazildi va aholi ekologik masalalar boʻyi
cha keng xabardor qilindi. Jumladan, ularda 
ommaviy axborot vositalari orqali “yashil” 
iqtisodiyot  asosida  qayta tiklanuvchi energi-
ya manbalarini joriy etish, “sof” transportni 
rivojlantirish, suvni tejash, oʻrmonlarni ken-
gaytirish mavzulari oʻrin oldi.

Targʻibot orqali davlatning barqaror rivoj
lanish prinsipiga muvofiq, atrof-muhitni yax-
shilash, tiklash va muhofaza qilish, ekologik 
muvozanatni saqlash boʻyicha chora-tadbir-
lar amalga oshiriladi, lekin bir holat yildan 
yilga “meros” boʻlib – u ham boʻlsa, shaharlar 
koʻchalari oʻtmoqda iflosligi, ariqlar chiqindi
lar bilan toʻlib turishi, hisobi yuritilmagani 
bois daraxtlarning kesib yuborilishi odatiy 
holga aylangan. 

Ayni paytda mamlakatimizda tadbirkor-
likka keng yoʻl ochilmoqda, lekin koʻcha-
atroflarni obodonlashtirish ishlari ham tad-
birkorlarga maʼlum muddatga ulardan tekin 
foydalanish maqsadida topshirilsa, muammo-
ga yechim boʻlishi mumkin. Chunki ushbu 
maydonlar koʻkalamzorlashtiriladi, obodon-
lashtiriladi. Fuqarolarda loqaydlik, masʼuli-
yatsizlik va madaniyatsizlik kabi illatlardan 
voz kechish, tadbirkorlik qilish va oʻzini oʻzi 
band qilishga chorlash huquqiy targʻibotlar
ning bosh maqsadi boʻlib qolaveradi. Chunki 
kelajak avlodga ekologik toza hududni qoldi
rish barchaning oldidagi insoniy burchdir.

Iqlim oʻzgarishining sogʻligʻimiz, oziq-
ovqatimiz, uy-joyimiz, xavfsizligimizga taʼsir 
qilishi ham bevosita ekologik xavflar bilan 
bogʻliq. Odamlarda iqlim oʻzgarishiga nis-
batan taʼsirchanlik, zaiflik ortib borayotgani, 
masalan, allergiya va nafas yetishmovchiligi 
kasalliklari koʻpayayotgani barchani birdek 
ogohlikka chorlashi shart. Iqlim isishi oqi-

batida kuzatiladigan qurgʻoqchilik ta’sirida 
odamlarni ochlik xavfi kutishi aniq boʻlib 
bormoqda. Aholining ekologik ongi, savod
xonligini rivojlantirish shu bois va  ham dol-
zarb ahamiyat kasb etadi.  

Ekologiya va atrof-muhitni muhofaza 
qilish, hozirgi kunda ekologik vaziyatning 
barqarorligiga olib keluvchi har bir ishimiz 
kelajakka qoʻyilgan haqiqiy sarmoyadir. 
Chunki kelajak avlodga ekologik toza hudud 
qoldirishimiz zarur, bu, oʻz navbatida davlat 
taraqqiyoti va millat salomatligiga bevosita 
taʼsir qiladi [10, 32–33-b.].

Dunyoda har soniyada 20 mingga yaqin 
plastik butilkalar ishlab chiqariladi va har 
daqiqada ularning bir millionga yaqini soti-
ladi. Issiq yoz kunlarida plastik butilkalarni 
yuz minglab axlat qutilariga tashlab yubo-
ramiz. Biroq bu idishlarning kelajagi haqi-
da oʻylamaymiz, chunki aholida ularni qayta 
ishlash haqida maʼlumotlar mavjud emas. 
Vaholanki, plastikning har bir qismi alohida 
qayta ishlanadi va ulardan turli mahsulot-
lar ishlab chiqariladi. Plastik mahsulotlarni 
qayta ishlashda ularni toza saqlash shuning 
uchun juda muhim. Qayta ishlangan qopqoq
lardan stol, skameyka, axlat qutisi, idora an-
jomlari, maishiy kimyo mahsulotlarini qadoq
lash uchun shishalar, qurilish materiallari, 
quvurlar tayyorlash uchun materiallar  ish-
lab chiqarish   mumkin va ular bizga uzoq 
vaqt xizmat qiladi. Chiqindixonaga emas, bal-
ki qayta ishlashga ketadigan har bir qopqoq 
ekologik targʻibotdan iborat  vazifamizni hal 
qilish yoʻlidagi kichik bir qadamdir. Bu biz 
va sayyoramizga katta ziyon keltiradigan ax-
lat miqdorini kamaytiradi, kelajak avlodlar 
uchun yovvoyi tabiatni barcha xilma-xilligi bi-
lan saqlab qolishga yordam beradi.

Yaqin yillar ichida adliya organlari to-
monidan olib borilgan ekologik-huquqiy 
targʻibot orqali aholi, mahallalar, taʼlim muas-
sasalari va mehnat jamoalari, tadbirkorlar 
orasida ekologik-huquqiy ongni shakllanti
rishda yaxshi koʻrsatkichlarga erishildi. Jum-
ladan, mahallalarda obodonlashtirish, koʻka-

lamzorlashtirish, chiqindilarni oʻz vaqtida 
tozalash hamda transport sohasidagi toza 
ekologik muhitni yaratish imkoniyatlari pay-
do boʻldi. Jamoat joylarida obodonlashtirish, 
tabiatni asrash hamda “Yashil makon” loyiha-
si asosida koʻchatlar ekish va ularni doimiy 
parvarishlash orqali ekologik muhitning an-
cha yaxshilanishiga erishildi.

Tadqiqot natijalari tahlili
Hozirgi vaqtda mamlakatimizning eko

logik vaziyati hech kimni qiziqtirmaydi, 
desak, xato qilgan boʻlamiz. Afsuski, mam-
lakatimiz poytaxti Toshkent ham dunyodagi 
eng ogʻir ekologik vaziyatda qolgan va havosi 
notoza shaharlar orasida yuqori oʻrinlardan 
joy olgan.

Xorijiy mamlakatlarda bu borada 
ekologik-huquqiy targʻibot orqali bir qator 
yutuqlarga erishildi. Masalan, AQSHning baʼzi 
shtatlarida sayyohlar oʻrtasida olib boril-
gan ekologik targʻibot ishlari tufayli oʻrmon 
yongʻinlari 50 foizga kamayishiga erishilgan.

Yevropada barcha uzoq vaqtdan beri 
shaharlarni ekologik toza tutishga intiladi, 
chiqindilarni qayta ishlash muammosiga 
fuqarolarning oʻzi ham jiddiy yondashadi, 
davlatlar muqobil energiya manbalarini 
izlaydi, bu haqda filmlar suratga oladilar va  
ekologik targʻibot olib boradi [11, 24-b.].

Dunyoning eng koʻkalamzorlashtirilgan 
va eng toza ekologik shaharlari roʻyxati tu
zilgan. “Lonely Planet” jurnalining yozishi-
cha, reytingda Vena yetakchilik qilmoqda. 
Yirik shaharlar bir qancha mezonlarga koʻra 
baholangan. Jumladan, tadqiqotchilar koʻka-
lamzorlashtirilgan jamoat joylari, piyoda-
lar sayr qilishi uchun ajratilgan hududlar, 
havoning ifloslanganlik darajasi, qayta tikla
nadigan manbalardan olinadigan energiya 
isteʼmoli, aholi jon boshiga toʻgʻri keladigan 
suv miqdori, jamoat transportidan foyda
lanuvchi odamlar soni, fermerlik bozorlariga 
ahamiyat berishgan [12].

Estoniyalik olimlar oʻtkazilgan sotsiologik 
tadqiqotlari davomida atrof-muhitni asrash 
targʻiboti haqida qiziqarli xulosalarga kelish-

di. Ularning fikricha, aholining atrof-muhit-
ni asrash toʻgʻrisida tashvishlanish darajasi 
inson tomonidan qabul  qilinadigan omma-
viy axborot miqdoriga mutanosib, bu esa, oʻz 
navbatida, maʼlumotning asosligiliga muta-
nosibdir [13, 1089–1094-b.].

Ekologik-huquqiy targʻibot ishlarini olib 
borishda ekologik muammolarni idrok etish 
nafaqat bilim, balki anʼanalar, hayotiy tamo
yillar, tajriba, qadriyatlar bilan ham belgila-
nishini hisobga olish kerak. Afrika davlatlari
dan birida qishloq aholisini yongʻoq yetish
tirishga undashga harakat qilishdi. Bu mu-
vaffaqiyatsizlikka uchragan, chunki yongʻoq 
daraxtini ekish bu xalq uchun  yovuz ruhlarni 
jalb qilish deb tushunilgan.

Ekologik-huquqiy targʻibot samaradorligi-
ga koʻpincha odamlar buni oʻzlari uchun eng 
foydali ekanini tushunganidan soʻng erishila-
di [14, 95-b.]. 

Atrof-muhitni muhofaza qilish sohasida-
gi targʻibot harakatlarining aksariyati natija-
siz qoladi. Agar targʻibot faqat maʼlum tezis-
lar, maʼlum haqiqatlarning bayonotlari bilan 
cheklansa, unda samara boʻlishi dargumon 
[15, 20–21-b.]. Shuning uchun ham “Tabiatni 
asrang!” yoki “Oʻrmonni yongʻindan himoya 
qiling!” kabi chaqiriqlar odamlarga hech qan
day taʼsir qilmaydi va ularning eʼtiboridan 
chetda qoladi. 

Soha mutaxassislari aholining ekologik-
huquqiy savodxonligi va huquqiy madani-
yatini yuksaltirishga doir yangi innovatsion 
uslublarni joriy qilish boʻyicha takliflar ishlab 
chiqib, amalda tatbiq etib kelmoqda. 

Ekologik-huquqiy targʻibotni yanada 
kuchaytirish maqsadida quyidagilarni tavsiya 
etish mumkin:

– olimlar, jurnalistlar, yozuvchilar, et-
nograflar bilan hamkorlikni kengaytirish; 

– tabiatga qarshi moyillik va stereotiplar, 
qarashlar va gʻoyalarni oʻrganish; 

– turli anʼanalar va stereotiplar oʻzaro 
bogʻlangan joylarda ekologik targʻibotning 
geografik tabaqalanishi; 

– malakali targʻibotchilarni tayyorlash.

Ekologik-huquqiy targʻibotni olib borish-
da turli tadqiqotlar natijalari solishtirilgan-
da, koʻrgazmali ekologik targʻibotga juda kam 
eʼtibor berilgani koʻzga tashlanadi. Qoʻriq
xonalar hududiga kiraverishda, oʻrmon va 
suv atrofida oʻzini qanday tutish qoidalari 
toʻgʻrisida ogohlantiruvchi taxtalar, koʻr-
gazmalar oʻrnatilmagani maʼlum boʻldi.

Tabiiy muhitni asrashda eng taʼsirchan 
targʻibot usuli televideniye va radiodir. Bir-
oq ularda ham ekologik-targʻibot ishlari ye-
tarli darajada olib borilmayapti. Bu televi
deniye va radiokanallarning tijoratlashib 
ketgani hamda ushbu tarmoqlarda ekologik 
targʻibotlarni joylashtirish uchun toʻlovlarni 
amalga oshirish zarurligi bilan bogʻliq. Ush-
bu toʻlovlar amalda oʻz vaqtida oshirilmasligi 
bois ekologik krizis davom etmoqda.

Xulosalar
Adliya organlari tomonidan olib borilgan 

ekologik-huquqiy targʻibot  natijalaridan kelib 
chiquvchi xulosa va takliflar quyidagicha:

1) AI-80 benzinidan foydalanishni kamay-
tirish;

2) katta shaharlarda ogʻirligi 3,5 va 12 
tonnadan ortiq yuk avtomashinalarining 
tigʻizlik eng yuqori vaqtda (ertalab soat 7:00 
dan 10:00 gacha va 17:00 dan 20:00 gacha) 
harakatlanishini cheklash;

3) elektr transport vositalariga oʻtish 
uchun turli imtiyozlar berish;

4) xorijiy tajribaga asoslanib (Xitoy 
tajribasi), yoʻl tirbandligini kamaytirish 
uchun “toq va juft” kunlarni boshqarish qoi-
dasini joriy etish;

5) shaharning muhim koʻchalarida avto-
mashinalarsiz zonalar tashkil etish;

6) jamoat transportini toʻliq elektr, gaz 
ballonli yoqilgʻiga oʻtkazish;

7) sunʼiy suv havzalari qurish;
8) tuproq zarralari koʻchishining oldini 

olish uchun har bir shahar atrofiga “Yashil 
belbogʻ”lar barpo etish;

9) havoning sifatini eʼlon qilib boradigan 
tablo va monitorlar oʻrnatish.

Xulosa oʻrnida shuni aytish kerakki, 
ekologik-huquqiy targʻibot tadbirlaridan 
maqsad  atrof-muhitni yaxshilash, tiklash 
va muhofaza qilish, ekologik muvozanatni 
saqlash,  aholi oʻrtasida atrof-muhitga zarar-
li taʼsir koʻrsatilishiga yoʻl qoʻymaslikdir. 
Shunday ekan, sogʻlom inson ongli ravishda 
atrof-muhitga befarq boʻlishi mumkin emas. 
Adliya xodimlari olib borayotgan ekologik-
huquqiy targʻibotdan maqsad esa fuqarolar
ning huquqiy ongi va madaniyatini oshirish, 
qonunga hurmat va qonun buzilishining har 
qanday koʻrinishiga qarshi kurashishdir.  

